
TEACHING METHODOLOGY OF DECORATIVE-
APPLIED ART AND CLOTHING HISTORY IN THE VII 

CLASS FINE ART TEXTBOOK

Emil Raul oğlu Ağayev
ADPU-nun nəzdində Azərbaycan Dövlət Pedaqoji Kolleci “İncəsənət və fiziki tərbiyə” fənn birləşmə komissiyasının 

müəllimi

ORCID: 0000-0001-9354-0839

VII sinif təsviri sənət dərsliyində dekorativ-tətbiqi sənət və geyim 
tarixinin tədris metodikası.

Xülasə
Orta məktəblərdə şagirdlərin estetik zövqünün formalaşmasında mühüm yer tutan fənlərdən biri 

təsviri sənətdir. VII sinif təsviri sənət dərsliyində geniş yer ayrılan mövzulardan biri dekorativ-tətbiqi 
sənət və geyim tarixidir. Şagirdlər bu mövzuları öyrənməklə Azərbaycan və digər ölkələrin incəsənət ilə 
tanış olurlar. Bu məqalədə VII sinif təsviri sənət dərsliyində mühüm yer tutan dekorativ-tətbiqi sənət və 
geyim tarixinin tədris metodikası üzrə mövzular təhlil edilmişdir.

Açar sözlər: Təsviri sənət, dərslik, geyim, dekorativ-tətbiqi sənət, orta məktəb

Abstract
Fine art is one of the subjects that plays an important role in the formation of students’ aesthetic 

taste in secondary schools. The history of decorative-applied art and clothing is one of the subjects 
that is given a large place in the textbook of fine arts of class VII. By studying these topics, students 
get acquainted with the art of Azerbaijan and other countries. In this article, topics on the teaching 
methodology of decorative-applied art and clothing history, which occupy an important place in the VII 
class fine art textbook, are analyzed.

Keywords: Fine art, textbook, clothing, decorative-applied art, high school

Orta məktəblərdə şagirdlərin hərtərəfli inkişafında estetik zövqün inkişafı da təhsilimizin qarşısında 
duran əsas vəzifələrdəndir. Təsviri sənət fənninin tədris metodikasında şagirdlərdə dünyagörüşü inkişaf 
etdirilməklə bərabər, Azərbaycan və müxtəlif xalqların incəsənəti barəsində bir-birindən maraqlı 
məlumatlar dərsliklərdə təqdim edilir. VII sinif təsviri sənət  dərsliyinə diqqət yetirsək, mühüm yer tutan 
mövzulardan dekorativ-tətbiqi sənət və geyim tarixini xüsusilə vurğulamalıyıq.

“Parça, rəng və ornament” mövzusunda şagirdlər qədim əlyazma, freska və miniatürlərdən əldə 
olunmuş məlumatlara əsasən parçanın ilk dəfə şumer xalqı tərəfindən yaradıldığı barədə məlumat 
öyrənirlər. Hələ qədim dövrlərdən parçaların öz müxtəlifliyi ilə fərqlənməsi, onun istehsalında bitkilərdən 
(pambıq, kətan), heyvanlardan (yun, ipək) və neftdən alınan saplardan istifadə olunması, parçaların bitki, 
həşərat və heyvanlardan alınan rənglərdən istifadə etməklə boyanması barəsində məlumatlar mövzuda 
təqdim edilmişdir. Parça üzərində naxış və ya təsvir müxtəlif üsullarla – toxuculuq prosesində saplarla 
tikmə, aplikasiya, yaxud basma üsulu ilə yaradılır.

                                            

İLL 1. Parçanın boyanması. Flamand əlyazmasına çəkilmiş miniatür. XV əsr.

Şagirdlər “Avropa baş geyimləri” mövzusunda müxtəlif dövrlərdə geyim dəstinin çox mühüm tərkib 
hissələrindən  baş geyimləri olması barəsində məlumat öyrənirlər. Antik dövrdə baş geyimləri praktik 
əhəmiyyət daşıyaraq, ancaq döyüşçülərin dəbilqəsi qoruyucu funksiya ilə yanaşı, həm də mərdlik rəmzi 
sayılırdı. Orta əsrlərdə və sonrakı dövrlərdə baş geyimləri ilk növbədə bəzək əşyası və var-dövlətin 
təcəssümü hesab olunurdu. 

   

İLL 2.Antik üslub                        İLL 3.Bizans üslubu               İLL 4.Roman üslubu

VII sinif şagirdləri “Geyimin cəmiyyətdə rolu” mövzusunda tarixi üslublar haqqında məlumat 
öyrənirlər. Antik üslubda olan geyim şaquli qırçınlardan, ayaqqabı isə yalnız altlıq və qaytanlardan 
ibarətdir. Bizans geyimləri isə Şərqə xas olan dəbdəbəli və çox bahalı materiallardan istifadə olunması 
ilə diqqəti cəlb edir. Roman geyimi antik irsin daşıyıcısı olsa da, ona çoxlu əlavə edilmişdir. Sadə və 
geniş paltarlar enli xətlər – naxışlı haşiyələr vasitəsilə bəzədilmişdir. Şaquli xətlərin və iti bucaqların 
çoxluğu həm memarlıqda, həm də geyimlərdə qotik üslubun ən mühüm cəhətlərindən sayılır. İntibah 

dövrünün geyimləri simmetriyanın olması və üzərindəki bər-bəzəyin azlığı ilə diqqəti cəlb edir. Bu 
geyimlər bahalı və mürəkkəb ornamentli parçalardan tikilir, qollar qeyri-adi formada biçilirdi. Barokko 
üslubu üçün rəsmilik, ağır geyimlər, ciddi görkəm, dəbdəbə və qeyri-adilik daha səciyyəvidir. Rokoko 
dövründə çoxsaylı qırçın və atlasdan, müxtəlif aksesuarlardan istifadəyə üstünlük verilməsi bu dövrün 
geyimlərini daha təmtəraqlı etmişdir. Bütün bu üslubların hər birinə məxsus olan geyimlərin fərdi 
xüsusiyyəti dərslikdə təhlil edilmişdir.

                                         

İLL 5.Qotik geyimlər                                                        İLL 6.İntibah geyimləri                                                            

Dərslikdə “Azərbaycan baş geyimləri” mövzusunda şagirdlər ilk növbədə cəmiyyətdəki mövqeyindən 
asılı olmayaraq, papağın kişilər üçün mərdlik, şərəf və ləyaqət simvolu sayıldığını öyrənirlər.Keçmişdə 
papağın formasına görə onu daşıyanın cəmiyyətdəki mövqeyini və sosial vəziyyətini müəyyən 
etmək olardı. Cəmiyyət arasına, ictimai yerlərə baş geyimi olmadan getmək ədəbsizlik sayılırdı. Kişi 
papaqlarının əsasən, uzun və yumşaq tükləri olan qoyun dərisindən, yaxud qaragüldən (quzu dərisi) 
hazırlandığı barəsində illüstrasiyalardakı obrazlarda təqdim edilmişdir. Həmçinin mövzuda araqçın, şal 
və kəlağayı haqqında məlumat verilmişdir.

İLL 7. Yappa papaq (yaxud qara papaq).Qarabağda çox geniş yayılmışdır.

“Əsrlərin xəzinəsi:Azərbaycan milli geyimləri” mövzusunda Azərbaycan ərazisini şərti olaraq bir 
neçə tarixi-etnoqrafik zonaya bölərək, Bakı, Quba, Qarabağ, Gəncə, Qazax, Şamaxı, Naxçıvan və Şəki 
bölgələrinin kişi və qadın geyimlərində olan kiçik fərqlərin milli geyimlərdə əks olunduğu barəsində 
şagirdlər məlumatlar öyrənirlər.

“Dəb və geyim dizaynı:müasir üslublar” mövzusunda gündəlik həyatımıza təsir edən dəb üslubları 
təhlil edilmişdir. Şagirdlər klassik üslubun bütün dövrlərdə aktual olmasını, demək olar ki, hər kəsə 
uyğun olan, hər yer üçün tamamilə münasib olduğunu, müasir romantik üslubun romantizm dövrünün 
əksər xüsusiyyətlərini qoruyaraq saxlaya bildiyini, idman üslubunun isə qədim dövrdə insanların idmana 
maraq göstərməsi nəticəsində yarandığını öyrənirlər. 

VII sinif təsviri sənət dərsliyində çox qədim zamanlardan dekorativ-tətbiqi sənət növlərinin mövcud 
olduğu şagirdlərin diqqətinə çatdırılır. Onların arasında müxtəlif xalqlarda hörmə və toxuculuq xüsusilə 
geniş yayılmışdır. İnsanlar hörməni dulusçuluqdan daha əvvəl öyrənmişlər. Qədim dövrdə insanlar 
uzun və yumşaq ağac budaqlarından yaşayış evləri, dam örtüyü, çəpər, qayıq, səbət, zənbil, müxtəlif 
ehtiyaclar üçün əşyalar hörmüşlər. Hörmə üsulu ilə ən müxtəlif materiallardan: qamışdan, iplərdən 
(kəndirdən), dəridən, məftildən, otlardan və çiçəklərdən müxtəlif əşyalar hazırlandığı barəsində 
məlumatlar şagirdlərin marağına səbəb olur.

“Zaman və qablar” mövzusunda müxtəlif xalqların məişətində mühüm yer tutan qablar araşdırılmış 
və şagirdlərə təqdim edilmişdir.

VII sinif şagirdləri “Mebeldə dizayn və dekor” mövzusunda mebel sənətinin inkişaf tarixi, müxtəlif 
üslublarda olan forma, quruluşları haqqında məlumatlarla tanış olurlar.

VII sinif təsviri sənət dərsliyində dekorativ-tətbiqi sənət və geyim tarixini öyrənən şagirdlərdə estetik 
zövqün formalaşması ilə bərabər, həm də dünyagörüşü inkişaf edir.

